
Neste ano 2023 en que se celebra o 40º aniversario da creación 
do Consello da Cultura Galega xa tivemos ocasión de renovar 
publicamente non só o noso compromiso co mandato estatu-
tario a prol da defensa e promoción dos valores culturais do 
pobo galego senón tamén a fidelidade á liña de pensamento 

que, como espiñazo central do galeguismo, considera que a cultura que se coloca 
ao noso coidado é intrinsecamente humanística, científica e tecnolóxica. Dános 
ocasión de reiterar esta visión integradora, tamén, alto e claro, a conmemoración 
do centenario do Seminario de Estudos Galegos, que arraigou vizoso na mesma 
corrente.

A iso se debe que a atención do Consello da Cultura Galega á nosa cultura 
científica arrincase xa desde o mesmo momento de creación deste órgano 
estatutario, onde nunca faltou unha sección científica. En todo este tempo 
foi fundamental o rumbo marcado, con boa ventura, durante décadas, polo 
profesor Francisco Díaz-Fierros, desde diversos status, nunha traxectoria 
frutífera ininterrompida coa institución desde a propia fundación; a todos os 
agradecementos debidos pola súa espléndida pegada únese agora o merecido 
polo labor de investigación, sistematización, edición e coordinación da obra que 
presentamos. O seu nome ilustra tanto o carácter das motivacións institucionais 
coma o nivel de rigor que sempre nos move.

O labor do Consello nos ámbitos científicos ten formatos, vieiros e obxec-
tivos diferentes. Traballamos a prol do aprecio do saber científico entre a 
cidadanía e da súa difusión social entre persoas de todas as idades; interrogamos 
os científicos sobre os retos do noso tempo e sometemos as súas opinións ao 
debate ou á conciliación entre puntos de vista diferentes; colaboramos con 
centros de estudo e investigación, con asociacións e coas academias; ofrecemos 
espazos para divulgar os avances do coñecemento científico en Galicia e para 
entrar en diálogo co producido noutros lugares, etc. 

Rosario Álvarez

Mais tamén estamos sempre atentos a reivindicar a nosa historia científica, a 
traer á memoria presente as persoas que protagonizaron os logros no pasado, 
a render homenaxe aos precursores e precursoras. Así naceu, por exemplo, o 
Álbum da Ciencia, hoxe integrado no Álbum de Galicia, que ofrecemos en 
aberto na nosa web, en construción permanente. Nel figura desde febreiro de 
2013 a biografía de José Rodríguez Carracido —quizais non por acaso da auto-
ría, tamén, do profesor Díaz-Fierros—, e outros materiais de interese. 

A obra que presentamos, José Rodríguez Carracido. Científico referente do rexiona-
lismo galego, insírese nesta liña de rescate e promoción de figuras do noso pasado 
cultural e rende homenaxe a un galego que brillou con luz propia na ciencia 
do seu tempo e que mantivo estreitos vínculos coa intelectualidade galega 
contemporánea. Nace grazas á colaboración do Consello da Cultura Galega coa 
Real Academia de Farmacia de Galicia e nela dáselles protagonismo aos textos, 
pois reúne en facsímile unha nutrida escolma de artigos saídos en diversas 
publicacións periódicas; complétase con algunhas notas de referencia dos seus 
contemporáneos e coa biografía xa mencionada publicada no Álbum de Galicia. 
Con acerto, o profesor Francisco Díaz-Fierros Viqueira volve situar a Rodríguez 
Carracido no tecido de persoas, temáticas e preocupacións do rexionalismo, o 
que sen dúbida vai contribuír a considerar de maneira máis axustada tanto a súa 
traxectoria persoal coma a complexidade de todo o movemento. 

Con este libro de memoria e homenaxe ao científico José Rodríguez 
Carracido (Santiago de Compostela 1856-Madrid 1928), farmacéutico e bioquí-
mico, que vén a lume o 25 de setembro, o Consello da Cultura Galega únese 
á Real Academia de Farmacia de Galicia na celebración, desde Galicia, do Día 
Mundial do Farmacéutico.

Rosario Álvarez
Presidenta do Consello da Cultura Galega

A
s diferentes biogra-
fías de José Rodrí-
guez Carracido fan 
escasas referencias ás 
súas relacións con 

Galicia e tamén ás publicacións 
que tiñan como obxecto esta temá-
tica. Mesmo se chegou a dicir que 
era pouco valorado na súa terra, en 
contraste coa alta consideración da 
que foi obxecto no seu tempo por 
parte dos medios madrileños e, en 
xeral, españois, o labor científico e 
institucional deste ilustre galego.

Unha análise polo miúdo des-
tas relacións non semella confirmar 
estas apreciacións, xa que desde os 
seus tempos mozos como ateneís-
ta madrileño, nos que compartiu 
amizade e inquedanzas con outro 
científico galego senlleiro como Rodríguez Mourelo, ata os fluídos e permanen-
tes vencellos que na madurez mantivo coas comunidades galegas da emigración 
americana, a súa intensa vida estivo sempre penetrada polos lazos de afecto que 
estableceu con persoeiros galegos tan significativos como Murguía ou Curros En-
ríquez. O poder e presenza notable que chegou a ter na vida da capital aprovei-
tounos para prodigar axudas (mesmo de carácter económico) e acougo aos seus 
paisanos, que sabían que tiñan, na súa casa ou nalgunha das moitas institucións 
en que chegou a ter un posto relevante, unha garantía de apoio e axuda fronte aos 
problemas que unha urbe, xa daquela pouco amigable, lles deparaba.

Arquivo da Real Academia Galega

Francisco Díaz-Fierros Viqueira

A vida cultural, política ou económica de Galicia non lle foi en absoluto allea, 
pois chegou a participar directa ou indirectamente en moitas das cuestións máis 
relevantes polas que pasou este fisterra ibérico naqueles tempos convulsos dun 
século xix que remataba e un xx que comezaba coas esperanzas do rexeneracio-
nismo español e a traxedia da Gran Guerra europea. Colaborou moi activamente 
cos movementos rexionalistas e, fronte ao que sinalan algúns dos seus biógrafos, 
en Galicia era moi coñecido e valorado. O propio Curros chegou a dicir que 
Carracido xunto con Brañas e Murguía eran a «trindade do rexionalismo galego» 
e mesmo foi nomeado en 1922 académico de honra da Real Academia Galega.

Como testemuño deste «galeguismo» de José Rodríguez Carracido fican moi-
tos artigos e traballos seus, publicados nos xornais e revistas da época, que re-
collemos nesta escolma, conmemorativa do Día Mundial do Farmacéutico do 
ano 2023, editada polo Consello da Cultura Galega, coa colaboración da Real 
Academia de Farmacia de Galicia. Recóllese ao final tamén unha pequena mos-
tra literaria das referencias que sobre a súa personalidade e obra se publicaron 
nos medios de difusión galegos de alén e aquén mar, así como a biografía de 
Carracido que figura no Álbum de Galicia do Consello da Cultura Galega, coa 
que remata este libro. Con esta publicación quérese facerlle xustiza e dar conta 
dese pouso de galeguidade que sempre animou a vida deste singular farmacéuti-
co galego, que desde as estreituras da casa materna da rúa de Morón, no barrio 
compostelán de Vista Alegre, foi quen de chegar aos máis altos cumios da ciencia 
española do seu tempo.

ESCOLMA DE TEXTOS

LEMbRAnzAS DE XuVEnTuDE 

Do seu relato autobiográfico inédito «Confesiones», conservado no arqui-
vo do Ateneo madrileño, recóllense as páxinas anteriores á súa marcha 
a Madrid, nas que aparecen as lembranzas da vida en Santiago, maior-
mente nos tempos de estudante. Engádese, do mesmo escrito, un peque-
no anaco en que se fai referencia a eses tempos composteláns. Tamén 
se recolle neste apartado un traballo moi coñecido e citado sobre as 
polémicas que o darwinismo suscitou en Santiago, publicado na revista 
da emigración Almanaque Gallego (1908) e reproducido posteriormente 
no seu libro sobre a historia da ciencia española.

«Confesiones por José Rodríguez Carracido. Lo que hice, lo que debí hacer y por qué 
no lo hice» (Madrid, 1927), mecanoscrito conservado no Ateneo de Madrid 
(https://old.ateneodemadrid.com/biblioteca_digital/folletos/Folletos-0001.pdf) 
Este texto foi publicado na revista Farmacia Nueva, ano XXXIII, n.os 373-378 (febreiro 
a xullo de 1968)

«Un recuerdo de mi vida estudiantil», Almanaque Gallego, Bos Aires, ano XI, 1908, 
pp. 20-22

GALICIA 

É a parte máis extensa desta escolma e nela recóllese unha mostra de 
varios artigos de temática galega de carácter moi variado, pois van desde 
reflexións de tipo moi persoal como «Reminiscencias» ou «Meditación 
dolorosa» ata pequenos ensaios de historia da ciencia galega como «El 
telescopio en La Coruña» ou «La cristalografía en España», e tamén arti-
gos de circunstancias como «El inmigrante» ou a «Carta al Señor Don 
Manuel Murguía», na súa exaltación e defensa. Ten un especial interese 
a súa participación na polémica suscitada polas reformas no antigo edi-
ficio da Universidade de Santiago, cun amplo artigo en La Ilustración 
Española y Americana. Así mesmo, acontecementos da vida galega 
como foron a Exposición Rexional de Lugo, o Certame de Artes e Oficios 
de Pontevedra ou a inauguración do monumento a Rosalía en Santiago 
servíronlle para expor as súas opinións persoais sobre a problemática 
galega do momento. A maioría están datados na última década do xix e 
primeira do xx e probablemente existan moitos máis, espallados polos 
xornais e revistas galegos de aquén e de alén mar, que unha procura 
máis detallada podería chegar a desvelar.

«Reminiscencias», en José R. Carracido, Lucubraciones sociológicas y discursos uni-
versitarios, Madrid, Librería de la viuda de Hernando y compañía, 1893, pp. 41-50
Este texto publicouse inicialmente en La Ilustración Gallega y Asturiana, n.º 36 
(28-12-1880), pp. 451-452

«Discurso pronunciado por el Señor D. José Rodríguez Carracido, presidente del certa-
men», en Folleto que contiene, entre otros trabajos, los notables discursos del docto 
catedrático de la Universidad Central D. José Rodríguez Carracido pronunciados con 
motivo de presidir el Certamen de Artes y Oficios organizado y celebrado en el mes 
de agosto de 1895 por la Asociación Protectora del Obrero, Pontevedra, (Estableci-
miento Tipográfico de A. Landín), 1896
Este discurso tamén foi publicado en dúas partes en La Tierra Gallega, A Habana, 
n.º 129 (05-07-1896), pp. 2-4, e n.º 130 (12-07-1896), pp. 2-4 

“Meditación dolorosa”, en José R. Carracido, Lucubraciones sociológicas y discursos 
universitarios, Madrid, Librería de la viuda de Hernando y compañía, 1893, pp. 57-63

«El inmigrante», Almanaque Gallego, Bos Aires, ano VIII, 1905, 46-48

«Una pregunta á los eruditos gallegos», Almanaque Gallego, Bos Aires, ano X, 1907, 
pp. 11-13

«Gallegos lucenses y bracarenses», Galicia. Revista Regional, n.º 1 (1892), pp. 21-25

«Importancia de la Exposición Regional de Lugo (I)», La Tierra Gallega, A Habana, 
n.º 142 (04-10-1896), pp. 3-4

«Carta al Señor Don Manuel Murguía», La Pequeña Patria, n.º 12 (1891), pp. 183-184

«La cristalografía en España. Una cátedra de la Universidad Central creada por una 
colección de la Universidad de Santiago», en José R. Carracido, Estudios de la ciencia 
española, Madrid, Imprenta de Alrededor del Mundo, 2ª ed., 1917, pp. 265-272

«El telescopio en La Coruña», La Tierra Gallega, A Habana, n.º 105 (19-01-1896), 
pp. 3-4

«La Universidad de Santiago. Á la memoria del amigo del alma José Tarrío», La Ilus-
tración Española y Americana, n.º XII (30-03-1984), pp. 195-199

«Follas novas», La Voz de Galicia (30-07-1917)

«La rebeldía de Curros», en Obras completas de Curros Enríquez, Madrid, Librería de 
los Sucesores de Hernando, 1912, p. 321
Este artigo foi publicado en Galicia Solidaria, A Coruña, ano II, n.º 36 (30-03-1908)

REXIOnALISMO E IbERISMO 

Carracido foi un afervoado defensor da «pequeña patria», tal como defi-
nían moitos rexionalistas a Galicia, e non dubidou en proclamar e valorar 
as súas características diferenciais, defendéndoas mesmo de moitos dos 
seus detractores. no limiar do libro de Salvador Golpe De La Coruña a 
la cárcel, fai unha acendida defensa dos Comités de Defensa creados por 
toda Galicia para protestar contra o traslado da Capitanía Xeneral da 
Coruña, facendo súas moitas das implicacións rexionalistas que este 
movemento promovía. Así mesmo, no limiar da obra dramática de Curros 
Enríquez El Maestre de Santiago, ao par de exaltar a obra do poeta 
ourensán, faino tamén co idioma galego como unha das expresións máis 
xenuínas do carácter do pobo. nos seus traballos sobre o rexionalismo 
na arte e na universidade amosa as súas valoracións do autónomo fron-
te a moitos postulados universalistas.

Finalmente, recóllese unha mostra da súa devoción por Portugal nun 
discurso lido nunha sesión da Asociación Española para el Progreso de 
las Ciencias que tivo lugar no Porto, que remataba nun arraigado e fondo 
sentimento iberista, que sempre defendeu e que o acompañou ata os 
seus últimos anos.

«Prólogo», en Salvador Golpe Varela, De La Coruña a la cárcel pasando por Galicia, 
A Coruña, Tip. de la Papelería de Ferrer, 1894, pp. IX-XXIV 

«Prólogo», en Manuel Curros Enríquez, El Maestre de Santiago, Madrid, Imprenta 
Moderna, 1892, pp. VII-XVII

«El regionalismo en la pintura», en José R. Carracido, Lucubraciones sociológicas y 
discursos universitarios, Madrid, Librería de la viuda de Hernando y compañía, 1893, 
pp. 81-105
Os artigos «El regionalismo en la pintura» e as cartas seguintes de controversia foron 
publicados a finais de 1890 e principios de 1891 en La Pequeña Patria, n.º 5, 
pp. 71-72; n.º 7, p. 105; n.º 10, pp. 147-150, e n.º 12, pp. 189-190

«El regionalismo en la Universidad. Discurso dirigido a Su Majestad la Opinión pública 
desde la tribuna de este libro», en José R. Carracido, Lucubraciones sociológicas y 
discursos universitarios, Madrid, Librería de la viuda de Hernando y compañía, 1893, 
pp. 215-233

«Relaciones espirituales de España y Portugal. Conferencia pronunciada en el Congreso 
de Oporto el 28 de junio de 1921», en Congreso de Oporto, tomo II, Conferencias, 
[Madrid], Asociación Española para el Progreso de las Ciencias, (Jiménez y Molina, 
impresores), [1921], 19 pp.

Preséntase aquí unha pequena mostra das moitas referencias que apa-
receron nos xornais e revistas galegos sobre a vida e obra de Carracido. 
A primeira delas é a que J. Tarrío García publicou en La Pequeña Patria, 
revista de temática rexionalista, que dirixía e na que Carracido foi un 
importante colaborador. Séguelle a que lle fixo o seu grande amigo 
Curros Enríquez na revista La Tierra Gallega, que dirixía en Cuba e na 
que aparecían con moita frecuencia novas de todo tipo relativas ao cien-
tífico compostelán. Finalmente, a necrolóxica que a Real Academia Gale-
ga lle dedicou no seu Boletín.

J. Tarrío García: «Gallegos distinguidos. José Rodríguez Carracido», La Pequeña Patria, 

ano I, n.º 1 (10-11-1890), pp. 2-3

M[anuel] [Curros] [Enríquez]: «Hijos ilustres de Galicia», La Tierra Gallega, A Habana, 

ano II, n.º 72 (02-06-1895), pp. 1-2

«Letras de duelo. José Rodríguez Carracido», Boletín de la Real Academia Gallega, ano 

XXIII, n.º 201 (febreiro de 1928), pp. 233-234

Manuel Curros Enríquez

José Rodríguez Carracido naceu na compostelá travesía de Morón, en Vista 
Alegre, onde vivían os seus pais, Francisco Rodríguez Martínez, barbeiro, e 
Agustina Carracido Castro, modista. Foi un neno con problemas de saúde na 
infancia —tiña dificultades motoras e non rompeu a falar abertamente ata os 
sete anos—, mais cursou o bacharelato con singular aproveitamento. Orientado 
primeiro cara aos estudos médicos, o contacto coa morte, segundo as súas pro-
pias confesións, levouno a desistir desa profesión e, finalmente, comezou na 
Universidade de Santiago os estudos de Farmacia, que principiou en 1871 e 
rematou en 1874, con premio extraordinario. Estes catro anos en Compostela 
semella que foron moi importantes na conformación do seu pensamento cientí-
fico e filosófico, a pesar do deprimente nivel docente da facultade, que, agás con-
tadas excepcións (Casares, González Linares e Garagarza), criticou abertamente. 

Segundo o seu propio testemuño, foron fundamentais na súa formación o 
coñecemento das teorías de Spencer, a partir da lectura en 1874 dun discurso de 
Cánovas del Castillo sobre «La Libertad y el Progreso», e o contacto cos profe-
sores krausistas González Linares e Garagarza. Ao primeiro coñeceuno en 1872, 
cando comezou a docencia de Historia Natural, disciplina común a Medicina e 
Farmacia que xa estudara no primeiro curso pero á que asistiu de oínte. Por 
propia iniciativa de González Linares foi invitado a acudir á súa casa, xunto a 
parte do alumnado, a unha sorte de titorías en que «con anhelos del saber enci-
clopédico no se daba paz al intelecto en sus giros discursivos». Alí tivo coñece-
mento dos principios químicos de Naquet e do pensamento biolóxico de 
Haeckel, que o enfrontaban co máis adiantado do coñecemento científico do 
momento. Para as vacacións, o seu «director espiritual» recomendáballes a lectu-
ra do Curso de psicología de Ahrens, no que Carracido atopou, coa descrición 
do pensamento de Schelling, un principio unificador do mundo, un organismo 
universal que integraba o inorgánico co orgánico. Cuestión de moda no seu 
tempo que tivo un certo estímulo no estudo dos grandes principios da ciencia 

pero estéril en canto aos adiantos reais. Con Fausto Garagarza atopou a satis-
facción do traballo práctico das sínteses e análises químicas que o dito profesor 
promovía naquel ermo experimental que eran as facultades universitarias e, sobre 
todo, o coñecemento das teorías de Berthelot acabadas de verter ao castelán en 
1872. Chegou a substituír a Garagarza, cando cursaba o seu último ano de car-
reira, na docencia da Academia de Medicina, nas xuntas irregulares de alumnado 
e profesorado inquedos nas que se falaba de temas de actualidade.

ChEGADA A MADRID

Cando Carracido deixou Santiago, aos 18 anos, xa tiña na mente as bases do seu 
pensamento científico e filosófico. Bo coñecedor das teorías máis adiantadas da 
química e da bioloxía, destro e devoto do método experimental, era tamén un 
admirador dos principios unificadores da natureza que emanaban da filosofía 
natural alemá e da de Spencer. Ademais, a súa inxenua piedade xuvenil deixara 
paso a un agnosticismo, respectuoso coa transcendencia, que profesaría toda a 
súa vida.

Fronte ás dúbidas do seu pai, a nai, muller decidida e optimista, tomou a 
resolución de enviar a Carracido a Madrid «para obtener el grado de doctor y 
ponerme en condiciones de aspirar a todo, incluso a una cátedra». A penuria 
económica do matrimonio precisou que a viaxe fose custeada pola clientela da 
barbaría e que algúns profesores da facultade achegasen as correspondentes car-
tas de recomendación. De singular importancia foi a intervención de González 
Linares, xa que pola súa mediación Carracido foi consignado a un colexio da 
Institución Libre de Enseñanza. De todas as maneiras, o ambiente da nova resi-
dencia non debeu ser do seu agrado porque meses despois procurou o acubillo 
dunha modesta pensión madrileña.

Este primeiro ano de estancia en Madrid resultou en extremo deprimente e 
tristeiro debido á mediocridade das ensinanzas, memorísticas e desfasadas na 
maioría dos casos e, noutros, desatendidas polos propios titulares. De feito, des-
pois dun curso de moi pouco proveito académico —mesmo chegou a faltar a 
clase, cousa que case nunca fixera en Santiago—, redactou a memoria da súa tese 
de doutoramento sobre Teorías de la fermentación na última quincena do mes 

de xuño de 1875 e con ela obtivo o título de doutor. Ese verán foi especialmen-
te desalentador para Carracido: con moi cativos recursos económicos (chegou a 
pasar fame), abafado pola calor do estío madrileño, sen traballo e perdido na 
soidade e anonimato dunha gran cidade, mesmo pensou en regresar a Santiago. 
Só algunhas clases doutros cursos e facultades, ás que asistía de oínte, e as con-
ferencias públicas do Ateneo contribuíron a manter minimamente acesas as 
ilusións do intelectual.

As cousas comezaron a cambiar no outono, cando conseguiu o primeiro 
posto nunhas oposicións a farmacia militar. De inmediato foi trasladado aos 
hospitais de Tafalla e Olite, en plena guerra carlista. Rematada a contenda, 
pasou a traballar, no verán de 1876, no Laboratorio Central de Madrid, onde 
permaneceu ata 1880, cando foi destinado ao hospital do Peñón de la Gomera, 
posiblemente castigado pola súa notoria defensa do réxime republicano. Neste 
momento foron convocadas as oposicións á cátedra de Química Orgánica da 
Facultade de Farmacia de Madrid, ás que decidiu presentarse, polo que tentou 
por todos os medios que o trasladasen de novo á capital para poder ter acceso 
aos recursos bibliográficos necesarios para preparar a oposición. Fracasadas todas 
as xestións, Carracido rematou por renunciar ao seu posto no exército e trasla-
douse a Madrid, onde en maio e xuño de 1881 aprobou as oposicións logo de 
realizar uns moi brillantes pero controvertidos exercicios. 

ENTRADA NO ATENEO

O outro fogar de Carracido en Madrid foi o Ateneo, do que di: «[A]llí instalé 
mi vida sintiendo el dulce halago de un cariñoso domicilio». Primeiro asistiu de 
oínte ás sesións públicas e desde 1876, cando xa dispuña dun soldo fixo, como 
socio de número. Alí atopou os seus primeiros compañeiros de ideas, entre eles 
o químico galego Rodríguez Mourelo, e tamén recibiu os primeiros recoñece-
mentos públicos, como cando pronunciou unha conferencia sobre a interpreta-
ción científica da emoción estética que mereceu un comentario en La Ilustra-
ción Española y Americana do prestixioso crítico Fernández Bremón. Viñeron 
despois numerosas conferencias en que deixou patente a súa facilidade expresi-
va e o seu novo e rexo pensamento, que foron consolidando a súa merecida sona 

de egrexio ateneísta. De feito, entre clases e conferencias, Carracido realizou 
máis dun centenar de intervencións no Ateneo madrileño, ademais de exercer 
como vicepresidente da institución e de ser proposto para presidente, cargo que 
non aceptou. 

CATEDRÁTICO DE QUÍMICA ORGÁNICA E QUÍMICA BIOLÓXICA

O seu traballo na universidade, durante 17 anos na cátedra de Química Orgáni-
ca, hai que cualificalo de excepcional, tanto pola calidade do seu ensino, asenta-
do nun verbo fácil e suxestivo e cuns contidos anovadores, como polas iniciativas 
que levou adiante, encamiñadas fundamentalmente á promoción do ensino 
práctico e ao establecemento de relacións co estranxeiro. Neste senso, unha das 
súas primeiras propostas foi a de tentar realizar unha estancia no laboratorio de 
Berthelot para un mellor coñecemento das sínteses químicas. Despois de nume-
rosas instancias, tivo que desistir da solicitude porque os responsables académi-
cos non consideraban «decoroso que un maestro de reconocido mérito fuera a 
estudiar lejos de la Universidad» (Fernández 1929). En 1898 conseguiu, logo 
doutra brillante oposición, a cátedra de Química Biolóxica, que ocupara Laurea-
no Calderón. Á fronte desta cátedra desenvolveu a docencia e os traballos de 
investigación máis xenuínos, polos que pode ser considerado como o introdutor 
da bioquímica en España. Xa dous anos antes de acceder á cátedra, nos cursos 
de estudos superiores do Ateneo, comezara a impartir as súas conferencias sobre 
«Problemas bioquímicos», as primeiras ditadas sobre esta materia en España.

Na súa dilatada vida académica exerceu importantes postos de xestión: deca-
no da Facultade de Farmacia de Madrid (1908-1916) e reitor da Universidad 
Complutense (1916-1927). Foi numerario da Academia de Ciencias Exactas, 
Físicas y Naturales (1888), da de Medicina (1906) e da Española (1908); corres-
pondente das de Historia e da Galega; doutor honoris causa polas tres universi-
dades portuguesas (Lisboa, Porto e Coimbra); senador pola Universidad de 
Granada (1910-1923) e, a partir de 1923, senador vitalicio. En Galicia, Linares 
Rivas tentou, nunha maquiavélica manobra política, que se presentase como 
deputado conservador ao Congreso pola xurisdición de Ortigueira. Hai que 
salientar, ademais, o seu labor como promotor da Sociedad Española de Física y 

Química, fundada en 1903, e da Asociación Española para el Progreso de las 
Ciencias, en 1908, así como a súa activa colaboración coa Junta para Ampliación 
de Estudios.

José Rodríguez Carracido morreu en Madrid, o 3 de xaneiro de 1928, a causa 
dunha broncopneumonía que agravou as doenzas respiratorias que viña pade-
cendo desde había tempo.

OBRA CIENTÍFICA

Dos libros publicados por Carracido pódense sinalar, por unha parte, os de 
carácter máis especulativo e nos que amosa as súas teorías evolucionistas e cos-
molóxicas, como La nueva química. Introducción al estudio de la Química según 
el concepto mecánico (1887) e La evolución en la Química (1894), e, por outra, os 
textos académicos, como o Tratado de Química orgánica teórico y práctico (1890) 
e o Tratado de Química biológica (1903, 2ª ed. 1917 e 3ª ed. 1924), así como os 
materiais de divulgación sobre estas materias. Tamén publicou diferentes artigos 
científicos en revistas nacionais e internacionais sobre temas bioquímicos, como 
«Les fondements de la Biochimie» (1917), «Filogenia química de la molécula 
albuminoidea» (1917) ou «Transformations biochimiques des matières protéi-
ques» (1926).

É salientable a súa contribución á historia da ciencia española, recollida nas 
publicacións Estudios histórico-críticos de la Ciencia española (1897, 2ª ed. 1917) 
e El Padre José Acosta y su importancia en la literatura científica española (1899). 
Con outra temática publicou a novela (para moitos, de carácter autobiográfico) 
La muceta roja (1890) e o ensaio dramático histórico Jovellanos (1893). Moitos 
dos numerosísimos discursos que pronunciou foron publicados, como: Princi-
pios científicos de la emoción estética (1876), La influencia de las matemáticas en 
las ciencias (1877), Los métodos en las Ciencias Naturales (1883), Estado de la 
enseñanza de las Ciencias Experimentales en España (1887), La complejidad farma-
cológica en la prescripción médica (1903), La coagulación de la sangre (1905), 
Farmacodinamia de los modificadores de la oxidación orgánica (1906), Valor de la 
literatura científica hispanoamericana (1908), La micela en la Bioquímica (1913), 
El estado coloide en la materia viva (1913), El Reactivo Bioquímico (1921), 

Relaciones espirituales de España y Portugal (1921), El fósforo en la vida (1926) e 
La formación de la materia viva (1927).

Publicou tamén diferentes traballos científicos en revistas españolas, como 
Real Academia de Ciencias Exactas, Físicas y Naturales, Anales de la Sociedad 
Española de Física y Química ou El Monitor de la Farmacia, e tamén estranxeiras, 
como as francesas Revue Scientifique, Revue générale des sciences e Scientia ou a 
alemá Biochemisches Centralblatt.

Desenvolveu un profuso labor de xornalista científico, sobre todo antes de 
1910, época en que, segundo a súa propia confesión, o diñeiro que recibía por 
estes traballos lle era totalmente necesario para o mantemento da súa familia. 
Publicou sobre todo en La Ilustración Española y Americana, nos luns de El 
Imparcial e en El Liceo, La Correspondencia de España, La Ilustración Gallega y 
Asturiana etc. Nesta faceta de Carracido habería que situar o moi divulgado 
episodio da polémica mantida sobre o evolucionismo co cardeal Ceferino Gon-
zález a partir duns artigos publicados en El Imparcial, nos que criticaba algunha 
das conclusións do Congreso Nacional Católico de 1889.

A temática galega non lle foi allea a Carracido; publicou artigos en revistas da 
emigración, como o Almanaque Gallego: «El inmigrante» (1905), «Una pregun-
ta a los eruditos gallegos» (1907), «Un recuerdo de mi vida estudiantil» (1908); 
ou do país, como La Pequeña Patria: «Carta al Señor Don Manuel Murguía» 
(1891) ou «El regionalismo en la pintura» (1890), que orixinou unha certa polé-
mica con Leopoldo Balsa.

PENSAMENTO CIENTÍFICO

A primeira época estivo claramente marcada pola súa dependencia do pensa-
mento de Spencer e Berthelot. Do primeiro adoptou a súa visión evolucionista 
e organicista da natureza, e do segundo o seu enerxetismo (todo son modifica-
cións da enerxía) así como as súas principais formulacións prácticas e teóricas 
sobre a química. O seu evolucionismo, máis que biolóxico, como no caso de 
Darwin, era de carácter cosmolóxico e seguidor, en consecuencia, de Spencer e 
Haeckel, dos que tomou as súas principais formulacións, que aplicou dun xeito 
singular e orixinal á evolución da materia e que recolleu no libro La evolución en 

la Química (1894). Definiu unha ontoxenia química que se recapitula, ao xeito 
de Haeckel, nunha filoxenia química, de tal xeito que serían «las transformacio-
nes químicas producto de un verdadero proceso evolutivo subordinado a los 
mismos procesos fundamentales que rigen la evolución total de la naturaleza». 
Neste libro retomou moitos dos conceptos que xa anticipara no precedente La 
nueva Química. Introducción al estudio de la Química según el concepto mecánico 
(1877), no que se manifestara defensor da termoquímica de Berthelot, que con-
sideraba o método máis novo e prometedor para a comprensión dos fenómenos 
químicos. Así mesmo, e na liña do seu mestre, definiuse como antiatomista e 
continuísta no relativo á constitución da materia. Esa «ficción de los átomos» era 
considerada por moitos positivistas de finais de século como unha pura especu-
lación sen ningunha base experimental e nese pensamento militou Carracido 
nesta primeira época.

Os inicios da segunda época pódense situar na última década do século, sobre 
todo cando comezou a criticar algúns aspectos do pensamento de Berthelot, 
en concreto o seu rexeitamento da química estrutural que tantos froitos e orde 
comezaba a introducir na química orgánica. Nas súas Confesiones comenta sobre 
o químico francés: «[T]an genial en muchos asuntos, en este dominado por 
una exageración positivista se ofuscó, y su gran autoridad fue rémora en Fran-
cia y fuera de ella para todos los que compartieron su desdén por las represen-
taciones arquitectónicas de los edificios moleculares». O seu antiatomismo foi 
pouco a pouco matizado nas sucesivas edicións do Tratado de Química Orgá-
nica, así como no posterior Tratado de Química Biológica. De todas as formas, o 
seu panenerxismo, a súa recente fidelidade ás teorías de Ostwald e Arrhenius e 
o seu enfoque termodinámico da química non deixaban neles ningunha dúbida. 
Á fin, Carracido amosouse, bastante tardiamente, como atomista en 1911, no 
prólogo que lle fixo á obra do alemán Mecklenburg Fundamentos experimentales 
de la atomística, no que acepta as demostracións experimentais da existencia do 
átomo, aínda que «los átomos no son otra cosa que centros complejos de fuer-
zas electromagnéticas», formulación coa que trataba de compaxinar o seu ener-
xetismo coas novas teorías.

Esta segunda etapa do seu pensamento científico caracterizouse tamén pola 
súa decidida orientación cara á química biolóxica. Comezou co seu acceso á 
cátedra dese mesmo nome e foi callando en traballos e publicacións sucesivas 

sobre esta materia, como os relativos á uroxénese, formación do glóbulo verme-
llo, aminoácidos, procesos da alimentación etc. Do máximo interese foron os 
seus traballos sobre a filoxenia da molécula albuminoidea, nos que o seu vello 
espencerismo se concreta agora nuns novos estudos sobre a orixe da vida a partir 
da xénese das proteínas. Esta última etapa distinguiuse tamén pola súa decidida 
militancia a prol da necesidade de que médicos e farmacéuticos considerasen o 
enfoque químico como algo fundamental na práctica da súa profesión.

PENSAMENTO POLÍTICO E SOCIAL

Politicamente, Carracido debería ser definido como liberal, demócrata e republi-
cano. Porén, o seu comportamento real dificilmente se podería encadrar dun 
xeito inequívoco en calquera destas opcións, pois o seu talante antidogmático e 
dialogante fixo que colaborase practicamente con todo o abano político, desde os 
anarquistas ata os conservadores máis rancios, polo que tanto se podía atopar 
dando unha conferencia na Casa do Pobo como no Seminario Conciliar. Por 
outra parte, o fracaso dalgunhas experiencias políticas persoais e o coñecemento 
que tiña, de primeira man, do mundo político madrileño fixeron medrar nel un 
sentimento crecente de escepticismo fronte aos políticos profesionais, aos que 
definía como «empíricos exuberantes de osadía pero menesterosos de ideas y 
limpios de escrúpulos en materias de procedimiento» (Rodríguez Carracido 
1893b). De aí que como contrapunto exaltase figuras como Jovellanos, exemplo 
de patriotismo «nunca tocado del contagio de la ponzoñosa atmósfera de su 
tiempo». De todas as maneiras, non rexeitou os cargos públicos, como os de 
reitor e senador, nos que vía un medio eficaz para poñer en práctica o seu per-
manente alento rexeneracionista, sobre todo no relativo ás políticas de ensino e 
de promoción da ciencia. Outra constante do seu pensamento político foi a do 
achegamento a Portugal e Iberoamérica, favorecendo, por exemplo, a presenza de 
representantes destes países en todas as institucións e academias (que non eran 
poucas) nas que podía exercer a súa influencia. As súas relacións co historiador 
portugués socialista e darwinista Oliveira Martins foron especialmente fluídas.

Filosoficamente, Carracido encadrouse el mesmo no positivismo, mais non 
como «sistema» senón como «método» de coñecemento da realidade. Como se 

ten sinalado repetidamente, foi na versión espenceriana deste pensamento na 
que estivo instalado, con poucas variacións, durante toda a súa vida: «En España 
la doctrina espenceriana es relativamente conocida [...] y algunos de nuestros 
hombres de ciencia como el ilustre Carracido [...] han propagado con verdadero 
entusiasmo el positivismo lógico» (Valentí Camps 1922). Este pensamento 
levouno a ter unha visión organicista da sociedade e a partir dela definir os derei-
tos da persoa (por exemplo, o sufraxio universal) como funcións necesarias e 
complementarias para o correcto traballo desa grande unidade orgánica. A cien-
cia e o coñecemento en xeral eran tamén elementos esenciais desa «adaptación 
ao medio» que necesitaban as persoas para unha eficaz integración nesa unidade 
funcional.

AS RELACIÓNS CON GALICIA

A pesar de que algúns dos seus biógrafos consideran que Carracido non foi axei-
tadamente valorado na súa terra e que el mesmo foi indiferente a movementos 
como o rexionalismo galego a consecuencia do seu demostrado patriotismo 
español, a realidade foi que as súas relacións con Galicia foron permanentes e 
dunha certa intensidade e singularidade. Os seus veraneos en Galicia ou no norte 
de Portugal foron moi frecuentes, sobre todo na primeira parte da súa vida, e 
tamén os contactos con homes de prol galegos como o xa citado Linares Rivas. 
Foi notoria tamén a súa inimizade con Montero Ríos, iniciada posiblemente 
pola súa oposición pública á idea do político compostelán de engadirlle dúas 
torres ao pazo de Fonseca. Como contraste destas e doutras relacións pouco 
gratas cos políticos galegos, habería que sinalar as que tivo con escritores ou 
editores como Castro López, Labarta Pose ou, sobre todo, con Murguía, de quen 
foi bo amigo e mesmo protector. Tiña unha grande amizade con Curros Enrí-
quez, ao que acolleu e axudou na súas estadías madrileñas, que era correspondi-
da polo aprecio e admiración que lle profesaba o poeta, que chegou a afirmar 
que Carracido xunto a Brañas e Murguía representaban a «trinidad del regiona-
lismo gallego».

Publicou en revistas da emigración, como La Tierra Gallega e Almanaque 
Gallego, ou do país, como La Pequeña Patria e La Ilustración Gallega y Asturiana, 

entre outras. A súa posición ante o rexionalismo non semella clara, pois fronte 
ao seu patriotismo español máis que evidente, sobre todo no relativo á defensa 
da ciencia hispana e ás posibilidades do seu desenvolvemento, que se traduciron 
sobre todo nos seus traballos de historia da ciencia, manifestou tamén unha 
posición inequívoca a prol da descentralización universitaria, que denominaba 
«regionalismo universitario», e da concepción da arte como manifestación sen-
lleira e diferenciada dos pobos de España. Finalmente, o xuízo que lle mereceu 
a obra de Murguía tampouco ofrece dúbidas: «[E]ntusiasta afecto y la alta esti-
mación que siempre me inspiran sus valiosos trabajos para reivindicar las positi-
vas grandezas de nuestra historia regional» ou «espero con impaciencia el cuarto 
tomo de nuestro monumento histórico». A Real Academia Galega nomeouno 
correspondente en 1905 e académico de honra, por proposta de Martínez Sala-
zar, en 1922.

Francisco Díaz-Fierros Viqueira

